
1. EL PANORAMA POLÍTICU N’ASTURIES 
 
      1.1. Reforciamientu del bipartidismu turnista: 
 

El resultáu electoral del 9 de marzu apurre un marcu políticu asemeyáu al resultante de 
les elecciones xenerales de 2004, marcáu pol reforciamientu del modelu bipartidista tanto 
n’Asturies como nel conxuntu del estáu: el PSOE y el PP saquen ente los dos el 86% del votu, 
el porcentax más altu dende l’apertura política de los años setenta. Izquierda Xunida sigue 
baxando en votos y nun recupera’l diputáu perdíu va cuatro años, lo que yera previsible. 
D’otru llau, sigue afondándose les sos diferencies internes y la so rotura “por tiempos” col PCA, 
teniendo l’últimu episodiu, seguro que non el caberu, cola crisis abierta en Llangréu. El partíu 
de Rosa Díez, UPyD, saca un resultáu más que curiosu pa ser una fuercia acabante de nacer 
gracies a l’apoyu mediáticu. Nun dexa de resultar raro que saque n’Asturies ún de los sos 
meyores resultaos de tol estáu un partíu nacionalista español que tien como principal bandera 
la oposición al nacionalismu subestatal tenuiendo en cuenta que’l conflictu nacional ye de mui 
baxa intensidá. Prueba d’ello ye los llaceriosos resultaos electorales algamaos poles opciones 
asturianistes. La inhibición electoral del PAS-URAS foi una demostración de la so debilidá y los 
penosos resultaos d’Andecha Astur (1200 votos) y d’UNIDÁ (800) una prueba de la 
irrelevancia electoral de les opciones asturianes nun contestu de bipolarización estatal: el suelu 
electoral d’una opción asturiana ye, anguaño, irrelevante. 

 
1.2. El procesu de reforma estatuaria depués del 9-M: 
 

 Ye nesi contestu políticu tan revesosu nel qu’Asturies encara’l procesu de reforma 
estatutaria. Nun ye dable esperar una reforma de másimos del estatutu asturianu, viendo 
quién tien la responsabilidá política de pilotar el procesu: la reforma que salga nun va ufrir nin 
más autogobiernu nin respuestes riales y durables a problemes estructurales de la sociedá 
asturiana como la voladura controlada de los sectores productivos asturianos ensin alternativa 
nenguna, la emigración forciada, el desequilibriu territorial o l’esfarrape del mediu. L’apueste 
“asturianizante” del PP nes elecciones xenerales, al nun traducise en votos, cuerre’l riesgu de 
quedar pa prau y nun tener entidá abonda como pa doblar a la FSA nel procesu de 
negociaciones. Queda como única esperanza algamar la presión social abonda como pa incluir 
nel testu estatutariu la oficialidá de la llingua asturiana y la d’Entrambasauguas, polo que ye 
fundamental el fortalecimientu de la plataforma ciudadana constituida con esi envís, el 
Conceyu Abiertu pola Oficialidá (CAO), ferramienta unitaria que,  xunta les movilizaciones pol 
casu Cándido y Morala, fo la única nestos años que fo quien a plantegar movilizaciones 
multitudinaries escontra dalguna política sectorial del gobiernu d’Areces. 
 
 
 

2. LOS PROBLEMES  D’UNIDÁ P’ARRANCAR. 
 
 2.1. La parálisis organizativa y política depués de mayu de 2007: 
 
 La ferramienta unitaria na que participa IAS dende va poco más d’un añu, la coalición 
UNIDÁ, vien teniendo graves problemes de funcionamientu. UNIDÁ nació como una alianza 
estratéxica de la esquierda verde y asturianista nunes condiciones mui revesoses, daes 
fundamentalmente pola rotura d’Andecha Astur, que condicionó tol procesu de negociaciones y 
el desendolque de la campaña electoral, con llistes electorales anulaes y recuperaes cola 
campaña yá entamada (menos del casu de Xixón), y que con tolos pilancos posibles foi a sacar  
 
más de 4.000 votos, cuatro conceyales baxo distintes marques de los integrantes de la 
colaición, y asitiase como la quinta fuercia política del país. 
 
 Sicasí, esti razonablemente prometedor aniciu nun vieno acompañáu depués del 
necesariu procesu de debate y organización que-y diera un calter estable a esta coalición, polo 



qu’UNIDÁ entró nuna suerte de parálisis -sacante’l meritoriu trabayu en dellos conceyos- que 
trexo como resultáu una perda de bona parte del impulsu inicial. Los problemes internos de los 
partíos integrantes d’UNIDÁ condicionaron en bona midida esta situación, de la que namás 
s’empezó a salir mui poco anantes de les elecciones xenerales. 
 
 
 2.2. El llaceriosu resultáu electoral: 
 
 Como yá diximos anantes, el resultáu electoral foi mui negativu. 833 votos al congresu 
y ente 1179 y 821 al senáu, frente a 854 al congresu y ente 1904 y 1167 d’IAS en solitario en 
2004. La diferencia de votos ente conceyos onde se fexo campaña fuerte y onde non, siendo 
apreciable, nun foi significativa. Los resultaos fueron igual de malos en tolos conceyos, con 
diferencia ente lo malo y lo pior. El menos malu, Carreño con 56 votos (0’83%), un conceyu 
con representación institucional d’UNIDÁ. Depués de cuatro años de trabayu del partíu, tando 
nuna coalición que teóricamente multiplica’l potencial del proyectu, depués de pasar de los 
4.000 votos nunes elecciones autonómiques nunes condiciones horribles y con una campaña 
con más medios y más atención mediática qu’en 2004, llegamos a un resultáu pior. Quiciabes 
lo único bono d’un resultáu tan llaceriosu ye qu’oblíganos a miranos delantre l’espeyu pa ver 
qué clase de trabayu políticu queremos facer y cómo corrixir loq ue fiximos hasta agora.  
 
 Los factores que despliquen esti resultáu son tanto internos como externos, y anque 
creo que los primeros influyeron más que los segundos, paga la pena analizar entrambos. 
 
 2.2.1. Factores externos:  Estes elecciones tuvieron marcaes pola tendencia al 
bipartidismu, tanto n’Asturies, como a nivel estatal. Menos el PSOE y el PP, baxaron toos 
menos CiU, BNG y Nafarroa Bai, que caltuvieron el so espaciu. La demonización del 
nacionalismu funcionó, los grandes medios de comunicación centraron la llucha ente’l PSOE y 
PP, dexando fuera toles opciones y hubo un corrimientu de votu d’esquierda al PSOE por mieu 
a que ganara’l PP. D’otru llau, la presencia mediática, siendo mayor un cachu que n’otres 
elecciones, siguió siendo mínima en comparación colos grandes.... y con UPyD, partíu mui 
mimáu polos medios en comparación con otres fuercies estraparlamentaries. Nun ye fácil saber 
en qué midida l’asesinatu d’un militante del PSOE el día 7 de marzu pudo desviar el votu 
hacia’l talantáu como “útil” pa torgar una victoria del PP, como sí sabemos que pasó va cuatro 
años depués de los atentaos del 11-M. El gol d’Andecha a la Xunta Electoral pudo desviar parte 
del votu asturianista pa ellos, anque viendo’l resultáu que sacaron ye evidente que tampoco 
eso movió mases. Hai tamién otru factor que yá conocemos: munchos votantes asturianistes 
nes autonómiques nun ven la necesidá de votar tamién asturianista nunes elecciones 
xenerales. Pasa con tolos nacionalismos periféricos con mayor o menor intensidá.  
 
 D’otru llau, UNIDÁ tien un añu de vida y la marca ye tovía mui poco conocida. Eso ye 
verdá, pero guarda tamién muncha rellación colos factores internos. 
 
 2.2.3. Factores internos: Creemos que fueron los factores internos los que más pesu 
tuvieron a la hora de causar esti desastre. D’un llau, y enllazando colo anterior, ta la cuestión 
de la marca: UNIDÁ. L’otru añu fuimos a unes elecciones cola mesma marca y sacamos más 
de 4.000 votos. Pero en 2004 aparte d’UNIDÁ la papeleta y la propaganda ponía más coses: 
Izquierda Asturiana-Los Verdes-Grupo Verde. Conceptos claros que la xente identifica: la 
esquierda, lo verde, lo asturiano. Nestes elecciones, aparte de los logos en piquiñino, nun 
había nin nel cartel nin nos panfletos nengún conceptu claru del xuegu políticu: fiámonos 
demasiao de les bondaes de les propuestes concretes, que sí marcaben políticamente -anque  
 
pola so xeneralidá tampoco tanto- polo que nun se podía identificanos claramente. Sabemos 
que los nomes por sí solos nun dicen nada de lo que ye un partíu (miremos pal PSOE) y que lo 
qu’hai que facer ye llenalos de conteníu. Pero UNIDÁ nun tuvo tiempu pa que se nos 
identificara: depués de les elecciones tuvimos más enfotaos en xestionar internamente UNIDÁ 
qu’en llevala a la sociedá asturiana pa que se visualizara como una alternativa d’esquierda y 
asturiana, anque ye evidente qu’en conceyos como Xixón trabayóse muncho y bien, lo 
qu’indica que, siendo esi un factor, nun ye’l determinante. 
 



 Y esa ye la cuestión. Podemos endolcar la marca de forma mui guapa y incluso facer 
que se mos vea, y seguro que de facelo meyor que lo fiximos igual en cuenta de 800 votos 
sacábemos 1500, o 2000, pero poco más. Nun se mos vota porque nun se mos ve como una 
opción con posibilidaes, non yá d’algamar representación, sinón polo menos un resultáu 
curiosu que llame mínimamente l’atención del restu del mapa políticu. 
 
 Tamién ta la cuestión de que nun tenemos mui definíu el perfil de los potenciales 
votantes y militantes d’UNIDÁ. Tenemos que saber analizar la sociedá asturiana, ver qué 
sectores puen tar oxetivamente beneficiaos por un proyectu d’esquierda nacional y ver cualos 
d’ellos puen ser más receptivos al nuestru discursu. Tamién ta por definir más el nuestru 
perfil: Tovía nun dimos cola nuestra fórmula porque siguimos presos del mimetismu, del “qué 
dirán” del ghetto. La falta d’una llinia clara, debatida y asumida por toos obliga a facer 
permanentes exercicios de compromisu y consensos forciaos incluso nes cuestiones más 
mínimes que nun valen pa nada porque quedámonos en tierra de naide. Y en tierra de naide 
nun hai naide. Tampoco votos. 
 

3. LA EVOLUCIÓN DEL PARTÍU DENDE’L IX ALCUENTRU NACIONAL. 
 

 3.1. De crisis en crisis: 
 
 La evolución d’Izquierda Asturiana dende l’Alcuentru Nacional de xunetu vien marcada 
pola crisis abierta en Piloña, que desvió bona parte de los esfuerzos y debates d’esta DN hacia 
esi problema desatendiendo asina otres cuestiones d’alta importancia pal partíu, como’l 
mesmu procesu UNIDÁ, la organización d’IAS o la coordinación con MIAS, too ello con graves 
consecuencies. 
 
 Los problemes col conceyal electu por IAS-Asturianistes en Piloña entamaron a los 
pocos díis de les elecciones, cuando José Angel García impunxo a l’agrupación de Piloña y al 
conxuntu del partíu un modelu de pautu poselectoral col PSOE de forma claramente 
autoritaria. Dende’l conxuntu del partíu sofitábase tres les elecciones la necesidá d’un cambéu 
nel conceyu, a traviés d’una coalición que desenvolviere un programa d’esquierdes y 
asturanista. Sicasí pautar col PSOE nun  podía suponer hipotecar la posibilidá de qu’IAS, a 
traviés del gobiernu, podia sacar alantre les sos propuestes polítiques. La posición d’Allende, 
torgando cualquier intenvención del partíu nel procesu posterior a la negociación, convirtió al 
conceyal d’IAS nun meru apéndiz y refén del PSOE, aprobando les sos polítiques y participando 
de la estratexa del PSOE a tolos niveles, incluyendo l’aprovechamientu del conceyu de Piloña 
pa facer política a  nivel asturianu. D’otru llau, la decisión del conceyal Allende de trancar el so 
negociu familiar pasando a vivir única y esclusivamente de la so actividá política como 
conceyal lliberáu, condicionando asina la so independencia y convirtiéndose nun profesional de 
la política que-y debe al so puestu a un alcalde al que, sigún confesión propia, yá nun podía 
enfrentase, asina como’l so comportamientu bonapartista na agrupación de Piloña, franciendo 
dafechu’l modelu organizativu del partíu pa imponer una asamblea plebiscitaria formada tanto 
por militantes como por non afiliaos a IAS que tenía como única función refrendar a posteriori 
el llabor del conceyal, torgaron cualisquier posibilidá de reconducir la situación, llabor qu’esta 
DN intentó per meses, intentando caltener abiertos los calces de comunicación col conxuntu de 
l’agrupación de Piloña, imposible d’algamar pola actitú fraccional d’Allende. 
 
 
 
 Cuando por fin la DN pudo aconceyar con Allende y constatar de la so propia boca que 
nun taba dispuestu a asumir la disciplina del partíu nin a obligar al PSOE a cumplir el programa 
de gobiernu, entamóse a instancia d’un militante l’apertura d’un espediente disciplinariu, 
constituyéndose la reglamentaria Comisión de Garantíes y Sanciones en payares de 2007. La 
correspondiente propuesta de sanción, la suspensión de militancia per cinco años y la 
desixencia de devolución del acta de conceyal, foi aprobada pola Xunta Xeneral del partíu y 
ratificada pol X Alcuentru Nacional del 12 de xineru de 2008. El resultáu a curtiu plazu foi, 
amás de la perda del acta de conceyal al convertise Allende nun tránsfuga, nun episodiu más 
de la indecencia política que vieno amosando dende va meses, el cargu al partíu de la delda 
electoral nel conceyu, y la rotura en dos de l’agrupación, quedando parte de la militancia fieles 



a Allende y otra parte dientro del partíu. Ye llabor de la DN que salga d’esti Alcuentru dar los 
pasos oportunos pa que se cumpla’l pautu antitransfuguismu y reconstruyir l’agrupación de 
Piloña d’IAS. 
 
 Si la crisis de Piloña supunxo una prueba dura pal partíu, la coincidencia nel tiempu cola 
crisis de MIAS multiplicó l’efectu. Les causes d’esta crisis hai que buscales na falta de voluntá 
de la dirección de MIAS d’asumir la llinia política del partíu no referente al apueste por UNIDÁ. 
La falta de debate sobre la cuestión, dada pola inhibición de la dirección de MIAS del procesu, 
xeneró un aislamientu ca vuelta mayor asina como la multiplicación de les rocees internes, 
llegando al estremu de plantega-y a la DN la rotura d’UNIDÁ menos d’una selmana depués del 
X Alcuentru Nacional del partíu onde s’aprobara xusto lo contrario. Al otru día, 19 de xineru, 
una asamblea de MIAS decidía la so disolución como mocedaes del partíu, sacando a los pocos 
díis un comunicáu a los medios nesi sentíu y procediendo dellos exmilitantes, yá daos de baxa, 
a asaltar la sé central d’IAS y robar material abondu, tanto d’IAS como de MIAS, nun exerciciu 
pueril de borrar tou rastru de la esistencia de les mocedaes. Delantre d’eso, esta DN quier 
esclariar que: A) MIAS nun ta disuelta porque quien asina lo decidió nun tien capacidá 
pa facelo, yá que MIAS ye la estaya de mocedá d’IAS, ye parte orgánica de la mesma, y la so 
fundación foi decisión del partíu nel so conxuntu, que ye quien tien la capacidá pa decidilo. 
MIAS nun llegó a constituyise como organización autónoma porque nun llegó a aprobase’l 
protocolu de rellaciones ente IAS y MIAS, protocolu que tuvo’l so primer borraor n’ochobre de 
2007 y del que la dirección de MIAS nun quixo alcordase hasta una selmana anantes de la 
rotura. Anque abandonaren la organización la mayoría de los sos integrantes, sigue habiendo 
militantes de MIAS dientro del partíu y hai amás nueves piticiones d’ingresu, polo que la 
reconstrucción de les mocedaes ye una xera posible y necesaria. B) El comportamientu de 
los compañeros que decidieron francer MIAS ye inaceptable, porque la rotura nun vien 
como resultáu d’una discrepancia política de fondu, sinón con una llinia estratéxica onde taben 
abiertos tolos calces de debate, debate que la dirección de MIAS-y negó al conxuntu del partíu 
y de MIAS. Qu’un desalcuerdu puntual lleve a una rotura nun amuesa más que la 
irresponsabilidá de quien nun asume quedar en minoría. D’otru llau, la forma en que se fexo la 
rotura, xusto anantes de les elecciones y unviando un comunicáu trapaceru a los medios, asina 
como l’asaltu a la sé del partíu, amás d’amosar l’infantilismu de quien cree que robando 
propaganda pue cambiar el pasáu d’IAS y MIAS, dexa un tastu de desconfianza que fai 
imposible cualisquier converxencia nun futuru con quien caltuvo esi comportamientu. IAS 
siempre defendió una llinia unitaria y siempre foi consciente de que, más p’allá de les 
discrepancies y los enfrentamientos, la lucha del nuestru proyectu ye mui llarga y ye necesario 
nun baltar nunca toles pontes con quien vemos políticamente cercanu, na esperanza de facer 
posible la converxencia dacuando nun futuru común. Pero tamién ye necesario siñalar que con 
quien caltién un comportamientu tan alloñáu de los principios elementales de la decencia 
política ye mui revesoso volver a recuperar el mínimu de confianza indispensable pa esi llabor. 
L’anuncia de los exmilitantes de MIAS de que van entamar un nuevu proyectu unitariu nun 
dexa de sonar raro viendo lo que dexaron tres de só. 
 
 El saldu final de les dos crisis trexo como resultáu una perda de militantes que, anque 
cuantitativamente nun seya mui bultable, yá que les altes d’estos meses igualen les baxes, sí 
lo ye a nivel cualitativu, poles responsabilidaes qu’ocupaben les persones que quedaron fuera  
 
del partíu, asina como la desmoralización que supón pal conxuntu de la militancia esti tipu de 
comportamientos. 
 
 3.2. El funcionamientu del partíu: 
 
 La xestión de les crisis tuvo efectos negativos sobre’l conxuntu de l’actividá partidaria, 
que nestos meses tuvo canalizada en bona midida al traviés de la participación n’UNIDÁ. La 
nuestra militancia sigue participando con mayor o menor intensidá nes dinámiques sindicales o 
de calter social, ecoloxistes, ciudadanes, de defensa de la llingua, pola escuela pública, etcétera. 
El nivel de participación militante ye mui desigual, habiendo conceyos con muncha actividá y 
otros con mui poca, lo qu’agrava’l problema organizativu, yá endémicu, del partíu. Anque les 
perspectives de medría de militantes nun son males, sobre too teniendo en cuenta los 
acontecimientos d’estos meses, la falta d’un calce amañosu de participación pue facer que’l 



medrar n’afiliaos nun se traduza en medrar en presencia política del partíu. 
 
 La participación nes elecciones foi tamién desigual. Hubo una cantidá curiosa de militantes 
que punxeron un gran esfuerzu na campaña electoral, esfuerzu que pudo ser mayor d’algamase 
una mayor implicación del conxuntu de la militancia, non solo nes campañes electorales, sinón nel 
conxuntu de l’actividá política. Dióse un pasu alantre na regularización de les cuotes, pero los 
gastos fixos siguen comiendo la gran mayoría de los ingresos del partíu, cosa que dexa mui pocu 
marxe pa otru tipu d’iniciatives. 
 
 Un retu del partíu en rallación a UNIDÁ va ser definir el modelu organizativu y el tipu 
d’actividá que tien que tener un partíu que participa nun proyectu más ampliu, col envís de nun 
duplicar esfuerzos pero tamién de nun dilir el partíu. Pa ello, ye necesario que funcionen 
regularmente los calces de comunicación interna y esterna. La situación de la web,que va mui 
poco que volvió a echar a andar, nun pue volver a repetise. 
 

 4. LA XERA PENDIENTE N’UNIDÁ 
 
 Nun se trata nesti informe d’acabar el debate sobre UNIDá primero d’entamalu, pero ye 
necesario apurrir delles reflesiones sobre les cuestiones pendientes pa llegar a facer d’UNIDÁ 
la ferramienta política qu’esti país necesita, y sobre si paga la pena siguir apostando por ella 
de nun resolvese eses cuestiones. Ente les munches que puen surdir, destaquen: 
 
  -Democracia interna: una persona, un votu. Podemos debatir si ye meyor un 
modelu territorial o asambleariu, si tien qu’haber congresos pa elexir cargos o namás 
p’aprobar programa, pero ye indispensable un modelu que garantice’l debate democráticu ente 
tolos militantes d’UNIDÁ. Hai munchos modelos posibles. Vamos estudialos y ver cuálu mos val 
más. 
 
  -Dirección fuerte: que funcione como una executiva, democráticamente pero 
con xuegu de mayoríes y minoríes nes cuestiones más inmediates (vímoslo nesta campaña 
electoral, yá entamada y tovía debatiendo de cómo tenía que ser el panfletu. Eso nun pue 
volver a repetise). 
 
  -Alcuerdu programáticu y estratéxicu, non ideolóxicu: Nun tamos falando 
d’un partíu de partíos -pa eso yá ta’l nuestru-, sinón d’una suma de ciudadanos baxo un 
programa políticu, un códigu éticu y una estratexa común sobre cómo rializar esi programa. 
Debates doctrinales los menos posibles si queremos llegar a una gran cantidá de xente y non 
ser los puros ente los puros. Evidentemente, tien d’haber unos principios mínimos asumíos por 
toos, pero bien xenéricos (esquierda, ecoloxía política, soberanismu y poco más) y llenos de 
conteníu pol programa y la estratexa. 
 
  -Imaxe corporativa clara: UNIDÁ tien de garrar el so nome definitivu, con un  
 
logo y unos colores identificables que la estremen de les demás opciones. Tenemos que decidir 
yá si vemos oportuno la denominación nacionalista. 
 
  -Cares públiques aceptaes por toos y en base a criterios de valir 
personal y políticu, non de cuotes partidaries como criteriu básicu: Necesitamos 
portavoces y cares públiques, que tean dispuestos a dar la cara ensin complexos, xente que 
pueda dar la cara... y que sepa dala. Hai que formar cuadros. 
 
  -Autonomía de los partíos: Una UNIDÁ fuerte necesita una IAS fuerte, como 
pudimos ver estos meses. Hai qu’aspirar lexítimamente a la hexemonía, nel sentíu más noble 
del términu: lideralgu moral y políticu en permanente contraste cola rialidá. Hai que definir les 
competencies d’IAS y les d’UNIDÁ, y en teniéndoles clares, facer del partíu el llaboratoriu 
políticu d’un espaciu más ampliu que ye UNIDÁ. Tamién hai que da-y visibilidá al partíu ensin 
entrar en competición o tapeciendo’l proyectu unitariu. Necesitamos una web que furrule, unes 
agrupaciones que furrulen, anque tean volcaes n’UNIDÁ, presencia pública propia pa sigún que 
coses (ciertes plataformes, manifestaciones, etc.), un mediu de comunicación propiu anque 



seya mínimu, reactivar MIAS como cantera del partíu. Como faen tolos partíos serios en 
frentes amplios serios. 
 
  -Compromisu militante: ESti nun ye un partíu d elliberaos, sinóin una 
agrupación de ciudadanos que lluchen por un oxetivu común, la emancipación nacional y social 
del nuestru pueblu. Pa eso fai falta compromisu, y eso traduzse en tiempu, n’hores de trabayu 
pa la causa, cuotes pagaes con regularidá, iniciatives que llevar al partíu y non espoerar a ver 
qué deciden otros. Ye evidente que non tol mundu tien la mesma disponibilidá de tiempu y 
perres, y eso ye lo más respetable del mundu, pero si queremos qu’esti proyectu de pasos 
p’alantre fai falta más implicación del conxuntu d ela militancia, y non solo en momentos 
puntuales. 
 
 El trabayu per delantre ye mui revesosu. Les fuercies, poques. Tenemos delantre una 
reforma estatutaria que va saldase de forma mui negativa pa los intereses del pueblu 
asturianu. La crisis económica que vien va valir p’amosar la cara más dura -en tolos sentíos- 
de la supuesta socialdemocracia gobernante. Sigue la estroza ambiental, sigue la emigración 
de la mocedá, siguen los contratos basoria y l’aculturización d’Asturies. Nun hai más  
alternatives que la submisión o la llucha. Y pa lluchar faen falta medios, ferramientes, 
recursos, ganes. Güei, más que nunca, un proyectu como’l d’IAS ye necesariu. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
  
 
 
 
 



Resolución:  
SOBRE LA REFORMA  

DEL ESTATUTU D’AUTONOMÍA 
 

Nun momentu nel que paez que s'abre definitivamente la discusión sobre la reforma del 
estatutu d'autonomía nel nuesu país dende Izquierda Asturiana entendemos que cualquier 
reforma tien de dir na llínia d'asitiar a Asturies como una nación ente les componen nesti 
momentu históricu l'estáu español, nun momentu nel qu'otros países van ver reconocíos esti 
estatus. 
 

Nesi sen un estatutu de mínimos tendría d'asegurar los siguientes puntos: 
 

1. La soberanía fiscal: Partiendo de que l’autogobiernu políticu ye imposible ensin 
l’autogobiernu económicu, y de que ye irracional que les comunidaes autónomes seyan 
responsables del gastu pero non de la recaudación, fáise imprescindible un conciertu 
económicu al traviés del cualu una Facienda asturiana fixe y cobre impuestos, cediendo una 
parte de los mesmos al Estáu central y non xusto al revés como vien faciendo hasta agora. Ye 
necesariu un modelu fiscal y financieru soberanu y que respuenda a les característiques 
demográfiques y poblacionales del país. 

  
2. El reconocimientu d’Asturies como una nación: Asturies, non sólo como 

comunidá humana sinón tamién política ye parte preesistente y constituyente del mesmu 
Estáu español, hai agora dos sieglos, y ye de xusticia un reconocimientu espresu d’esa rialidá 
histórica. 

 
3. La non renuncia espresa a los derechos históricos: Consecuencia de lo anterior 

ye’l reconocimientu llegal de que’l pueblu asturianu ye suxetu de soberanía, y precisamente 
por ello qu’esa comunidá política tenga un marcu llegal o otru nun torga la posibilidá de qu’esi 
mesmu marcu podia ser cambiáu. Un Estatutu dientro de la Constitución de 1978 nun ye una 
renuncia ad infinitvm a otru Estatutu o a una Constitución asturiana, si esa fuera la voluntá 
democrática de la mayoría de la ciudadanía asturiana. Como primer pasu ye imprescindible 
algamar un techu competencial másimu, asumiendo les competencies qu'inda nun tán 
tresferíes, ye dicir, toles que'l marcu constitucional vixente anguaño nun acuta como propies 
del estáu. 

 
4. La declaración de derechos: Un Estatutu d’autonomía ye un marcu llegal que 

regula la convivencia ente les persones xuncíes al so ámbitu d’aplicación, y por ello tien 
d’esplicar cuálos son los derechos y deberes d’eses persones. Amás de los derechos y deberes 
yá reconocíos pola Constitución española –y dacuando la europea- l’Estatutu asturianu habría 
de reconocer nuevos derechos civiles –a morrer dignamente, por poner un casu- sociales –a la 
renta básica- y políticos –a participar na ellaboración de los presupuestos-. 

 
5. La disolución de la cámara lexislativa: L’Estatutu habría de permitir la disolución 

de la cámara siempre que fexera falta y la convocatoria d’elecciones cuando fuere oportuno. 
 
6. La oficialidá de la llingua asturiana: Nun cabe otru marcu llegal que posibilite la 

supervivencia del asturianu y del eonaviegu que la oficialidá efectiva y n’igualdá dafechu a 
tolos efectos cola llingua castellana. 

 
 
 
7. La institucionalización de la democracia participativa: Ye necesariu un Estatutu 

que faga de la democracia particpativa, incluyendo’l mecanismu del presupuestu participativu, 
una norma básica del funcionamientu institucional y non una gracia otorgada en función de les 
cambiantes mayoríes parlamentaries. 

 
8. La consulta popular: A esti pueblu yá se-y robó dos veces el derechu a aprobar o 



refugar l’estatutu que regula la so vida colectiva y sería inalmisible que pasara otra vuelta. 
L’Estatutu nun pue siguir siendo una carta otorgada, y el referéndum tien de ser una 
ferramienta llegal regulada y vinculante, qu’incluya el mínimu necesariu de sofitos pa ser de 
convocatoria obligada, a iniciativa tanto de les instituciones como de les iniciatives ciudadanes. 
 

Una reforma estatutaria que nun atienda a estos preceptos nun diba ser otro qu'un 
llaváu de cara impuestu poles circunstancies del estáu pero que nun diba solucionar los 
problemes sociales, económicos y culturales del nuesu país. Izquierda Asturiana (IAS) 
entendería qu'un estatutu nel que se recoyeren los 8 puntos conseñaos supondría un 
verdaderu avance nel nuestru autogobiernu y nel camín hacia la soberanía efectiva.  
 

 
 
 
 
Xixón, 19 d’abril de 2008 

 
 
 
 
 
  

 


